
			Para a miña mai, que xa non poderá ler esta continuidade, mais que sempre me acompaña na multitude das palabras e, sobre todo, nas multitudes daquelas que sempre me acollen, nas multitudes que, malia todo, tentamos erguernos cada día contra a inxustiza.

			Nos corredores derruídos do que nun tempo fora a poderosa Lifecorps, as pisadas non cesan. Cada día son máis. Os rumores do acontecido espalláranse polos restos das estradas onde se obrigaba aos traballos forzados de picar o cemento para achegarse á terra, polos campos máis arredados onde se cultivaba baixo o látego, mesmo alén, polos prados e polos bosques onde aínda a man das Familias era tenue, mais que nos últimos tempos fora collendo forza. O rumor correra por todos os recunchos da cidade e alén das súas fronteiras. Había quen xuraba que vira as mulleres da promesa marchar nun barco. Outras, que unha decapitara a tripulación enteira. Outras, que algunha quedara en terra, asexando. As novas confundíanse cos inventos. Mais o principal permanecía: unha anovada confianza na rebeldía. Aputik matinaba que, se cadra, chegara o momento de romper o círculo vicioso de unhas escravas sempre, indirectamente, produciren outras.

			Pois sen a forza da man de obra escravizada, aqueles seres desprezables nunca chegarían a forxar os seus imperios. Por iso era tan importante combatelos canto antes e facelo aquí, no corazón de onde emanaba o seu veleno. Ese fora o erro, pensaba Aputik, das xeracións anteriores: deixalos moverse polo mundo, acollelos e nunca atacalos no seu terreo. Aqueles seres que o seu pobo chamaba «grandes cellas», qallunaaq, e que semellaban reencarnarse en cada era en diferentes e, ao tempo, os mesmos avatares. Nas colonizacións anteriores, nas escravitudes anteriores, os seus palacios e templos estiveran sempre demasiado lonxe, a océanos de distancia. Mais agora non. Agora estaban aquí mesmo. A Gran Desconexión desposuíraos da súa maior vantaxe: a distancia. E, no combate corpo a corpo, só había un perigo: a desunión.

			Mais agora tiñan unha chave para facer que a desunión se fundise coma a neve na lingua e o xeo cando viña a intensa calor. Unha chave que tiña un nome e unha lenda que non era tan importante coma a tanxibilidade dun corpo e dun ser completo: Seh-Dong. «A muller árbore», como a chamaban popularmente. A esperanza que todas agardaban con degoiro e que agora estaba aquí con elas, tentando tirar sentido do lugar, do propósito, dun mundo que lle era alleo. Aputik observa as súas fortes formas, o seu andar rexo. Sorrí.

			Mais sabe que non só elas agardaban a chegada destes seres para darlle a volta ás mans do tempo, para cambiar por unha vez a historia que sempre parecía botar o mesmo pulso entre brazos desiguais. Tamén do outro lado, «o inimigo», se había que poñerlle un nome, agardara por elas. Ou, mellor dito, non agardara, senón que fora á súa procura. Sen entender moi ben como tiveran acceso a toda a información do tempo previo á Gran Desconexión, Aputik lembra cando Alma lle entregara os documentos antes de partir. Agora estaban no seu poder e, mesmo se pouco entendía do que contiñan, ela e as demais custodiábanos para cambiar a relación de forzas entre os brazos férreos do destino.

			Por iso era tamén tan importante a misión que tiñan agora: acabar coas Familias era tamén acabar coa posibilidade de que saísen atrás das que marcharan a advertir e protexer, de que atacasen outros lugares. Acabar coas Familias aquí, no seu terreo, era evitar unha nova expansión polo mundo, un novo ciclo de destrución nun planeta xa destruído. Esa era, pensaba Aputik, desta volta, a maior responsabilidade que elas tiñan: as Familias estaban no seu terreo e só levarían o seu modelo explotador da vida a outros lugares se elas non interviñan. Por iso non intervir non era alternativa. Tanto tiña a proporción de forzas.

			—No seu dominio fixéronse dependentes. E esa é a nosa vantaxe –di Aputik cando se reúnen para debater as estratexias, para alimentar a esperanza, ante a ollada silandeira de Seh-Dong.

			Sen escravas non son quen de cargar os barcos, de avanzar en picar o cemento, de conseguir terras de cultivo e moito menos de saber como obter destas algún rendemento. Ata o de agora, de feito, o complicado fora o de sempre: convencer a quen está escravizada de que hai que dar o paso, de que o esforzo pagará a pena, de que mesmo dar a vida é máis digno ca o que fan cada día. A colonización empeza sempre nas mentes e aí é tamén onde resulta máis complicado chegar.

			Por iso a presenza de Seh-Dong é tan importante. As cousas, por fortuna, cambiaran. O que antes era un sachar en pedra dura agora axiña xermolaba de esperanza. A súa mera presenza inspiraba valor: ela estaba aquí. Por unha vez, tiñan unha posición de vantaxe.

			—Se seguimos así non daremos acollido máis xente.

			Aputik e Seh-Dong falan cada noite no pequeno xardín do viveiro, lonxe de xentes e ruídos, tan afastado xa daquel tempo en que fora o lugar onde se puña a mulleres pobres a producir descendencia para ricos. O único lugar onde a calma é aínda imperante.

			—E iso é malo por?

			Seh-Dong semella ausente.

			—Canta máis xente, máis necesidades: comida, acollida, adestramento…

			Non eran cousas menores. Aínda que o edificio era monstruoso e podía acoller centos, darlles de comer era outro asunto diferente. O outro anaco de terra que tiñan, a maiores do xardín, producía pouco e agora eran moitas as bocas. A situación implicaba ter que facer incursións frecuentes no Agro Central, saír recoller froita caída das árbores cando era a estación, buscar espazo que picar sen chamar moito a atención para poder converter en terras de cultivo co risco que todo isto supuña de ataque e secuestro por parte das Familias.

			—Tamén máis mans.

			—Si, mais non esquezas que as Familias seguen tendo armas. Moitas. Cando se produciu a Gran Desconexión había tantas no mundo que han durar aínda séculos. E as súas armas de fogo poden sementar moitos corpos.

			Seh-Dong cala. Aputik hai días que a observa, pensativa. A miúdo Seh-Dong resúltalle impenetrable. Entende partes dos seus sentimentos, mais hai tanto dela que descoñece! E non fala de cousas concretas do seu mundo, do seu pasado. Iso pásalle a miúdo con calquera, aquí todas proveñen de lugares tan diferentes que parte do traballo da súa vida consiste en coñecelos. Decidira no seu momento ir engorde, falar pouco e escoitar moito, entenderse polas interseccións, entender que teñen en común e avanzar dende aí. Todo iso, claro está, levaba o seu tempo. Mais Aputik sabe, porque así o aprendeu dende nena, que, se algo paga a pena, hai que dedicarlle tempo.

			A pesar de non saber o que pensa Seh-Dong, a pesar de poder equivocarse na súa intuición, Aputik tamén aprendeu de nena que o máis importante é observar non só co sentido da vista. E que precisamente aquilo que semella estático, coma o xeo, é o que máis en movemento se atopa.

			Estes días entende que no silencio e na aparente calma de Seh-Dong habita todo un mundo que se agocha, vivo e complexo. Un mundo de ondas e peixes desacougados. Sentirán morriña as árbores? Remorso? Medo?

			—Dubidas da túa decisión?

			—Non –Seh-Dong sabe de inmediato a que se refire. A ficar atrás. A non marchar coas súas compañeiras. A non regresar ao fogar–. Considero posibilidades.

			Aputik non entende a que se refire.

			—Cales?

			Seh-Dong fixa nela agora a súa fonda mirada e, tras unha pausa, contesta:

			—Reprodutivas.

			Aputik non pode evitar atopar a resposta graciosa e bota unha gargallada pequena e discreta. Seh-Dong fica seria, e continúa:

			—Levo un tempo avaliando a terra do xardín. Ten abonda profundidade e nutrientes.

			—Non entendo… –agora si que Aputik está realmente confusa.

			—Se puidésemos acceder a máis terra…

			—Seh-Dong, de que falas?

			—Falo de multiplicarme.

			—Multiplicarte?

			—Si. De xermolar. Os seres completos coma min podemos facelo. Cortamos un anaco do noso corpo e plantámolo para que xermole outro ser completo –Aputik sabe desta posibilidade, porque a lera nos documentos, mais sempre lle parecera unha inventeira, unha fantasía–. Mais isto é algo que nunca se fixo fóra do Fogar. Non sei como pode ser neste espazo, quitando que si sei que non podemos grelar con tanto cemento. Segundo o que puiden valorar este tempo, penso que aquí, neste xardín, podería comezar a xermolar dous ou tres seres coma min.

			Agora é Aputik quen cala. Seh-Dong interpreta o seu silencio como reticencia.

			—A menos, claro, que sermos máis sexa un problema.

			Aputik deixa escapar de novo unha gargallada breve.

			—A diferenza dos seres humanos, vós non comedes nin bebedes de xeito traballoso, non si?

			Aputik pensa na esperanza de máis seres completos e sorrí.

			—Se conseguimos formar unha multitude –continúa Seh- -Dong– poderemos vencer. Mais precisamos tempo.

			Seh-Dong matinara moito en todo isto. Non só nas vicisitudes prácticas que agora compartía con Aputik.

			—Pero hai algo máis –Aputik seguía escoitando as palabras de Seh-Dong–. Que queremos en realidade? Queremos darlle a volta ás cousas, facer que as Familias sexan as nosas escravas? Para que vale todo isto? Escoito tantas cousas estes días…

			—E máis que escoitarás, porque cada cu ten unha opinión –sorriu Aputik–. Pensa que a furia de moitas das persoas que se unen a nós provén do maltrato, da violencia, do abuso e da agresión permanente por parte doutras. Forma parte do seu proceso de curación sentir ira e buscar en certa medida unha vinganza. Hai que entendelo e aceptalo. E logo tentar reconducir esa enerxía noutro sentido.

			—E iso como se fai? –pregunta Seh-Dong.

			—Velaí o gran misterio. Eu só podo responder por min, mais ese é conto para outro momento. Agora é tempo de volver á túa idea «reprodutiva».

			—Mais non podo correr o risco de reproducirme sen saber iso. De que vale destruír un mundo para crealo igual coas súas mesmas bases?

			—Concordo. Todas son preguntas pertinentes que só podemos contestar con esperanza e tempo. Mais, entretanto, a inacción tampouco é alternativa.

			E as súas palabras fican suspendidas no xardín, Aputik e Seh-Dong a remoelas por dentro.

			Do outro lado do que noutro tempo fora unha ponte, Augustus Paul Kennedy Trump senta diante do Consello de Familias. Sen filla, sen muller, sen nada. As mulleres, ben se sabía, non eran de fiar. E a súa menos ca ningunha. Unha besta que só finxía domesticidade. Non sabía onde estaba, pero se volvía dar con ela, extraería a súa vinganza como só el sabía. Non habería coitelo nin respectabilidade social que o parase.

			O Consello de Familias fora implacable. Por suposto, a todos aqueles homes non lles interesaba nada a súa vida doméstica. Non querían saber se a muller marchara con outro (outra?), se a filla estaba mal dos nervios… todo aquilo era irrelevante, como eran as mulleres e as crianzas en xeral para as cousas importantes da vida. Nin na guerra nin moito menos nos negocios tiñan funcións significativas que desempeñar. Eran meros adornos. Con sorte, moi bonitos, iso si, pero adornos nada máis. Por desgraza, non se podía vivir sen eles, porque tiñan o papel da reprodución, quen ía pensar que un ser tan estúpido e carente de valor, feble e desprotexido, sería o encargado de levar a termo un embarazo. Mágoa que nunca se chegase a desenvolver algo que permitise liberarse das mulleres na súa totalidade. Elas, coas súas sensibilidades e problemas, coas súas ansias de estar e figurar, sempre a esixir máis, a querer vivir en casas máis grandes, en cociñas máis opulentas. Total para que? O que elas facían podíao facer calquera. Se elas desaparecesen, os homes do Consello de Familias habían ser quen de adestrar monos para facer as cousas da casa. Non se puxeran aínda porque estaban a outros temas, e xa de estar, pois elas terían que facer algo tamén na vida, non só sentar e agardar recibir, non? Todas estas cuestións eran verdades compartidas por todo o Consello que non cumpría nin sequera explicitar. Eran evidencias e obviedades. Calquera trato que unha muller recibise era sempre ben merecido e apoiado polo resto, e logo non!

			Así que da desgraza «interna» de Augustus non se ía falar unha palabra naquela sesión, iso sabíao ben. Do que se ía falar no Consello de Familias, a afronta imperdoable que se ía comentar, era a ocultación. Un home non debe nunca traizoar outros homes, a menos que estes sexan doutra caste, raza ou posición inferior. A fidelidade ao Consello de Familias debía ser absoluta, esa era a clave do seu éxito.

			Agora sentan nun daqueles impoñentes edificios que había tanto que quedaran en desuso, moito antes da Gran Desconexión, cando a ciencia se impuxera como única verdade e xa ninguén, quitando as mulleres, quería orar a deuses de longas barbas e estúpidas orixes inventadas. Desbotaran a crenza, mais mantiveran os espazos maxestosos e as ideas de quen noutrora manexara tanto poder e as vidas de tantas persoas. A ciencia liberara. Agora que non había ciencia, os homes volvían ocupar aquelas salas cos seus púlpitos para organizar a vida común ao seu favor.

			—Non quixen comunicar nada ata ter as tres aberracións no meu poder.

			Tivera que confesalo todo. Tivera que admitir que mantivera en segredo os documentos antigos, agora perdidos, mais iso non podía revelalo, que fora na procura daqueles seres e que non lle comunicara a ninguén o seu achado. Tivera que decorar o máximo posible o feito de que aquelas tres aberracións e unha mada de mulleres se fixeran co control do barco e que tivera que deixar ir algunhas, que non ceibalas. Unha, Tassi, viñera para a súa casa tentar curar aquela desfeita de filla súa, Agnes. A deshonra constante na que non quere pensar agora. Tamén, a que fora vendida como escrava (grande erro!) e rematara uníndose e liberando as rebeldes. Aquel demo serio e reconcentrado de Seh-Dong. A outra, a que chamaban Dandara, fora adquirida para procrear co refugallo aquel do Gran Furado, Jenny. Os moi idiotas dos gardas que recibiran o barco ao chegar pensaran que era un home, algo ao que el mesmo contribuíra para telas controladas, e tentaran poñer aquela estraña parella a producir descendencia no viveiro do Agro Central. Un despropósito que lanzara o rumor de que Jenny estaba embarazada cando fuxiran. Que parvada era esa! Dende cando dúas mulleres podían procrear? O fillo, de habelo, era del, de Augustus Paul. Ese era o único rumor que el alimentaría, mais tampouco valía de nada porque quen sabe onde ía o refugallo aquel. A menos que os seres tivesen capacidades que non estaban descritas nos documentos que el custodiara e lera. A menos que puidesen interactuar daquela maneira cos seres humanos. E iso ben merecía unha nova exploración, unha nova viaxe. Mais primeiro había que atopar solución á súa posición no rango das Familias.

			—Estiveron sempre cativas, non esquezan, señores –Augustus Paul sabe que isto non é en absoluto certo, pero o poder só se conquista con medias verdades.

			—Pois mira de que che valeu –bramou o Pater Familias, o presidente do Consello que sempre puña unha mitra para as xuntanzas oficiais.

			A Augustus parecíalle algo ridículo, pero non dicía nada porque cando aspiraba a chegar ao cargo sabía que tería que levala el tamén nalgún momento. E faríao con honra. Xusto o que xa non lle quedaba, malia todas as súas decoracións da historia. Non había maneira, non podía fuxir totalmente do acontecido aquela noite en que chegou á casa para atopala baleira. En que percorreu os recunchos ata entender o que acontecera. En que, despois de matinar e matinar, soubo que non lle quedaba máis remedio que dar parte. Porque el non podía con todo. Porque había demasiado en xogo. Cousas que ían alén de si mesmo (se ben non se lle ocorría ningunha). Daquel afán que tivera de quedar por riba sempre, de ter o ás para matar o tres. A súa xogada mestra esvaecera no aire. Xaque mate. A raíña comera o rei diante dos seus morros. Nin sequera sabía por que pensaba neses termos. A el nunca lle gustara o xadrez.

			—Debemos prepararnos para unha invasión?

			—Non creo que ousen saír da súa contorna. Non son seres belicosos –ante os ollos do recordo de Augustus pasan as imaxes delas descabezando homes no seu barco, o medo dos seus pesadelos, aínda despois de tanto tempo. Tenta reconducir os seus pensamentos–. A híbrida coa que primeiro entramos en contacto díxonos que o importante para elas era manterse en segredo –non é que el falase nunca con ela, nin soubese nada de xeito directo. Mais era o que o seu enviado, James, lles contaba, tentando tamén descubrir de onde saíra o esperma que a producira no seu día a partir, obviamente, dunha das árbores-vasillas–. Ademais, se apañamos tres, poderemos apañar o resto. Temos lume –dixo máis que nada para animarse a si mesmo.

			—E, por suposto, a túa idea é liderar unha nova expedición? –a voz do Pater Familias soaba de todo menos compracente.

			—É hora de darlles medo e escarmento. De planificar unha arremetida. Se non o facemos, só cómpre lembrar o que pasou no noso ataque ao bastión rebelde –insistiu Augustus, que non vía o día de emprender a viaxe por mar de novo. Non porque lle gustase navegar, realmente, senón por extraer a súa vinganza como lle parecía de xustiza.

			—Efectivamente, nese ataque perdemos cinco homes. Que che fai pensar que enfrontarnos a un grupo meirande deses seres vai acabar con mellor resultado? Non sería por lóxica o contrario? Ademais, abondo temos que atender como para enviar agora continxentes a batallas perdidas. Avancemos aquí e logo xa veremos –as afirmacións e asentimentos non deixaban dúbida de que o Pater Familias tiña o apoio total do Consello.

			—Mais hai outros xeitos de dar escarmento –non pode evitar insistir Augustus Paul. A el a guerra gústalle aínda menos ca o barco. Unha cousa é chegar e conquistar, supervisar saqueos, medir ventos… outra poñer o corpo para que che chapoden algún membro. Ou a vida, directamente–. Se algo aprendín da aberración que estivo na miña casa é que son moi fortes fisicamente pero, como todas as mulleres, ao final carecen de intelecto. Pódeas a compaixón e a emocionalidade.

			—Entón que suxires?

			—Vaiamos ao Agro Central. Mais antes, preparemos lume e cartos para pagarlle a quen estea disposto a apoiarnos dende dentro.

			No interior das ruínas de Lifecorps o aire penetra por onde noutro tempo houbo lustrosos cristais. Algúns aínda sobreviven na calor pegañenta que dará paso ao inverno interminable. Só eses dous momentos marcan o transcorrer do tempo dende hai décadas.

			A voz correra por todos os recunchos, alcanzara aquelas que acababan de chegar e as que levaban alá días, as que estiveran no intento de ataque das Familias e aquelas que oíran só os seus ecos dende o medo e o lonxe. Agora todos os corpos se reúnen coma un só.

			—Seh-Dong ten razón –a poderosa voz de Aputik érguese por enriba das do resto. Fala dende o centro do espazo aberto, ela que sabe cantar só coas súas cordas vocais a vibrar–. Loitar pola liberdade está moi ben pero, ao albiscar o final do camiño, que veremos? Exterminio? Escravitude?

			—Aínda nin empezamos a percorrelo! –berra unha voz, sen saberse moi ben a de quen.

			—Por iso é importante pensarmos agora. Queremos gañar, mais o que? –insiste Aputik.

			Faise o silencio.

			—Son un perigo! –berra outra voz dende a multitude–. Se os deixamos vivos, eses demos das Familias volverán organizarse.

			—Haberá que confiar en que aprendan novos valores –insiste Aputik.

			—E se non aprenden?

			—Para empezar, que fundan todo o ferro das súas armas –berra outra voz.

			—Que ferro? Plástico e metais estraños, e para nada vale!

			—Mais cómprenos ferrar cabalos para chegar máis lonxe!

			As ideas sucédense. Seh-Dong observa.

			—E para que queredes chegar máis lonxe? –a súa voz escóitase co seu aquel fondo e vello–. As árbores non cambian nunca de sitio e teñen as vidas máis longas e intensas de todos os seres vivos.

			O silencio reflexivo invade cada recuncho da ruína. A ela escóitana, sen que sexa consciente, coma se fose un oráculo. A Aputik preocúpalle a adoración, mais sabe que non están poñendo as súas esperanzas en lugar incorrecto. Seh-Dong nunca se aproveitará do altar que, sen querelo, esa comunidade mutante e desorganizada lle erixe a cada paso.

			—Que futuro imaxinades no concreto? –pregúntalle á multitude.

			—Poder volver vivir ao aire libre, recuperando a natureza e recollendo o que teña a ben darnos.

			—Poder amar libremente.

			—Non pensar en quen pode e quen non pode reproducirse. Seremos abondas as que sexamos.

			—Regresar ao bosque.

			—Ao xeo!

			—Comida e liberdade!

			—Independencia e interdependencia!

			Seh-Dong sorrí e mira para Aputik. Esta sabe que, chegado o momento, haberá quen deserte, quen odie, quen non crea e quen busque o poder. A cobiza aniña en todos os corazóns que non se posicionan activamente contra ela. Mais neste momento sente tamén a enerxía e a esperanza da multitude. No fin de contas, están alá para arriscar o único que teñen: a vida. E iso, sexa por convicción ou desespero, xa é un comezo.

			—De acordo entón, empecemos! –di Seh-Dong con azos antes de que Aputik comece a explicar o plan de ataque. Primeiro deben facerse co Agro Central, o único lugar onde aínda hai un terreo grande e fértil. Mais está ben gardado e tampouco saben se teñen o apoio de quen está dentro. Cando se pensa na comida, son moitas bocas, mais cando se pensa no traballo, as mans sempre son poucas.

			Na xuntanza do Comité de Familias, un rapaz griseiro e espelido observa dende detrás da figura ergueita do seu pai. Os nenos forman parte dende moi novos das deliberacións, deben aprender o seu papel. Ruben aínda ten medo. Mais escoita.

